
ABSTRAK

Modal insan menjadi fokus dan agenda utama kepimpinan negara untuk direalisasikan
oleh semua pihak termasuk Institut Pengajian Tinggi Awam (IPTA) dan tidak terkecuali
juga kepada pengurusan kolej kediaman. Kolej kediaman merupakan tempat utama bagi
kebanyakan pelajar menghabiskan masa selain daripada di fakulti. Selain daripada
menyediakan kemudahan dan perkhidmatan penginapan dan makanan kepada pelajar,
kolej kediaman juga bertindak menyediakan program pembangunan dan kepimpinan
pelajar. Kajian akhir ini membincangkan kepentingan kolej kediaman di Universiti
Teknologi MARA Perak terhadap pelajar dalam memperkasakan modal insan. Kolej
kediaman yang terdapat di UiTM Perak adalah Kolej Cempaka Sari, Kolej Indera Mulia,
Kolej Indera Sakti dan Kolej Pasir Salak. Kolej Seri Manjung pula merupakan kolej yang
berperanan dalam menyelia pelajar yang menetap di luar kampus. Hasil analisis
menunjukkan kebanyakkan pelajar memilih untuk menetap di kolej kediaman
berbanding menetap di luar kawasan kampus dengan menyewa rumah. Faktor kos sara
hidup yang tinggi manjadi alasan utama ramai pelajar memilih untuk menetap di kolej
kediaman. Sebagai contoh, kos pengangkutan membebankan mereka terutamanya
pelajar yang menetap di luar kampus yang mana mereka berulang-alik daripada rumah
sewa untuk ke kelas pada setiap hari. Beberapa cadangan dirangka bagi mangatasi
masalah tersebut dengan meningkatkan lagi peranan pihak pengurusan UiTM Perak
dalam menyediakan kemudahan penempatan kepada pelajar untuk memberi taraf
kehidupan yang selesa dan lebih berkualiti kepada mereka. Sampel kajian dipilih secara
rawak dan sebanyak 201 set borang soal selidik telah diedar. Responden kajian terdiri
daripada pelajar UiTM Perak yang menetap di dalam kampus dan pelajar yang bukan
menetap di dalam kampus. Data dianalisis menggunakan perisian SPSS 19.0.

PENDAHULUAN

11  PENGENALAN

Universiti Teknologi MARA Perak (UiTM Perak) telah ditubuhkan dan dibuka secara
rasmi pada tahun 1985 di Bandar Baru Seri Manjung dengan kerjasama pihak
Kerajaan Negeri Perak. Pada 1 Januari 1999, kampus UiTM Perak telah berpindah
kawasan dan mula beroperasi di Bandar Seri Iskandar yang terletak di Daerah Perak
Tengah. Misi utama UiTM Perak (2011) ialah:

“Ke arah mempertingkatkan keilmuan dan kepakaran Bumiputra dalam
semua bidang yang ditawarkan di UiITM Perak menerusi penyampaian
program professional dan separa professional, penyelidikan serta penglibatan
dalam khidmat mesyarakat berlandaskan kepada nilai-nilai murni dan etika
keprofesional”.

Sumber: UiTM Perak (2011)

Hal ini dapat dijelaskan bahawa dalam wusaha melahirkan individu yang
berkebolehan, pihak universiti perlu merangka beberapa strategi pembangunan
pelajar dengan menyediakan pelbagai kemudahan fizikal dan perkhidmatan kepada
mereka untuk tujuan akademik mahupun bukan akademik. UiTM Perak merupakan
sebuah institusi pengajian tinggi yang menyediakan pelbagai kemudahan dan
perkhidmatan untuk kegunaan para pelajar bagi meningkat pembangunan akademik
dalam aktiviti pembelajaran mereka. Antara kemudahan fizikal yang disediakan ialah
kolej kediaman pelajar. Hampir semua Institut Pengajian Tinggi Awam (IPTA)
memiliki kolej kediaman. Tidak dinafikan kolej kediaman merupakan salah satu
kemudahan fizikal yang penting di sesebuah universiti.



